
საქართველოს ეკონომიკისა  და მდგრადი განვითარების სამინისტროს 

სატრანსპორტო უსაფრთხოების მოკვლევის ბიურო 

 

 

 

 

 

 

 

 

 

 

 

 

18.12.2024 წელს ფოთის პორტის  სანაპირო ლიმიტირებულ ზოლში 

მანევრირების  პროცესში, პანამის დროშის ქვეშ მცურავ გემ MV SUN S-ზე 

მომხდარი საზღვაო ინციდენტის (მეჩეჩზე დაჯდომა) მოკვლევის  ანგარიში 

საზღვაო შემთხვევის/ინციდენტის მოკვლევის მიზანია მისი თანმდევი გარემოებების 

ყოველმხრივი შესწავლა, გამომწვევი მიზეზებისა და შედეგების დადგენა, მასში მონაწილე 

პირთა ქმედებების შეფასება, აგრეთვე პრევენციული ღონისძიებების შემუშავება შემდგომში 

მსგავსი შემთხვევების თავიდან ასაცილებლად. 

 



მოკლე  შინაარსი 

1. ფაქტობრივი ინფორმაცია 

1.1 ინციდენტის ისტორია 

2024 წლის 16  დეკემბერს  14:00სთ-ზე   (დრო აქაც და შემდგომშიც - ადგილობრივი) 

ფოთის ნავსადგურის სახელმწიფო ზედამხედველობისა და კონტროლის სამსახურის PSC 

მიერ, რთული მეტეოროლოგიური პირობების  გამო  პორტის  რეიდზე  მდგომ  გემებს 

გადაეცა რეკომენდაცია, უსაფრთხოების მიზნით გასულიყვნენ ღია ზღვაში (ნეიტრალურ 

წყლებში). 

18.12.2024 წლის 08:35სთ-ზე  პანამის დროშის ქვეშ მცურავი მშრალმზიდი გემი MV SUN 

S მოიხსნა ფოთის პორტის #300 ღუზასადგომიდან, რათა ამინდის რთული  პირობების გამო 

გასულიყო ღია ზღვაში, შტორმში უსაფრთხო დრეიფის მიზნით. 

10:30სთ-ზე MV SUN S -ის კაპიტანმა შეატყობინა ფოთის პორტის გემების მოძრაობის 

მარეგულირებელ სამსახურს VTS-ს ინფორმაცია იმის შესახებ, რომ ღუზიდან მოხსნის 

შემდგომ  ძლიერი ქარისა და ღელვის ზემოქმედების შედეგად (ქარი 15-20მ/წ, ზღვა 6-7 

ბალი), გემმა ვერ შეძლო წინსვლა ღია ზღვის მიმართულებით. გემმა დრეიფის შეჩერების 

მიზნით 10:57სთ-ზე  ჩაუშვა მარჯვენა ღუზა 7 შეკელი  გეოგრაფიულ  კოორდინატებში 

LAT.42°10,6'N, LONG. 041°37,9'E , ნაპირიდან 500 მეტრის დისტანციაზე. მოგვიანებით, 

11:57სთ-ზე, ჩაუშვა მეორე, მარცხენა, ღუზა 3 შეკელი წყალში და მოითხოვა  ბუქსირის 

დახმარება, გემის უსაფრთხო წყლებში გამოყვანის მიზნით, რაც მიმდინარე ამინდის 

პირობებში არ იყო შესაძლებელი.  

14:25სთ-ზე MV SUN S-ის კაპიტანმა ფოთის პორტის VTS-ს შეატყობინა, რომ გემი დაჯდა 

მეჩეჩზე კიჩოთი. მოგვიანებით, 17:15სთ-ზე, გემის კაპიტანმა გადმოსცა  შეტყობინება,  რომ 

გემი არ ზის მეჩეჩზე და არის მცურავ მდგომარეობაში.  

19.12.2024 08:30სთ-ზე MV SUN S-ის კაპიტანმა ფოთის  პორტის კაპიტანს   

ოფიციალურად შეატყობინა, რომ გემი მარჯვენა ბორტით ზის მეჩეჩზე გეოგრაფიულ  

კოორდინატებში LAT.42°10,6'N,  LONG.041°37,9'E . გემმა დაკარგა საჭის ფრთა (Rudder) და 

მოითხოვა ბუქსირი დახმარებისთვის. PSC-ის განმარტებით, ამინდის რთული პირობების 

გამო (ქარი 18მ/წმ, ღელვა 4 ბალი) ბუქსირის მუშაობა გემის მეჩეჩიდან მოხსნის მიზნით არ 

იყო შესაძლებელი. 

20.12.2024 10:30სთ-ზე ფოთის პორტის კაპიტანმა, სადაზღვევო კომპანიისა და 

სამაშველო კომპანიის წარმომადგელებმა შეძლეს MV SUN S-ის გარე ზედაპირული 

დათვალიერება კატარღის საშუალებით. PSC-ისა და VTS-ის ოპერატორებს გემთან ჰქონდათ 

პერმანენტული კომუნიკაცია, გემის კაპიტნის ინფორმაციით, წყალგაუმტარობა არ იყო 

დარღვეული და გემის ეკიპაჟს საფრთხე არ ემუქრებოდა.  

21.12.2024 გემთმფლობელ კომპანიასა და  ფოთის  პორტის კაპიტნის სამსახურს (PSC) 

შორის მოხდა შეთანხმება სამაშველო ოპერაციების დაგეგმვის თაობაზე და გადაწყდა 

სამაშველო ოპერაციებში მძლავრი სამაშველო ბუქსირის TS ATLANTIC POWER-ის  ჩართვა.  



22.12.2024 14:00სთ-ზე ფოთის პორტში მოვიდა TS ATLANTIC POWER, დადგა ღუზაზე 

#200 საღუზე სადგომზე და დაიწყო მომზადება MV SUN S-ის მეჩეჩიდან მოხსნის 

შეთანხმებული ოპერაციების წარმოებისთვის. 

23.12.2024 დან 28.12.2024 განმავლობაში TS ATLANTIC POWER მცდელობები MV SUN S-

ის მეჩეჩიდან მოხსნის მიზნით არ იყო წარმატებული სხვადასხვა მიზეზის გამო.  

29.12.2024, 23:10სთ-ზე TS ATLANTIC POWER-ის  ძალისხმევით მოხერხდა  MV SUN S-ის 

მეჩეჩიდან მოხსნა. 

23:35სთ. TS ATLANTIC POWER-მა დააბუქსირა MV SUN S და დააყენა ღუზაზე, #300 

ღუზასადგომზე. 

31.12.2024  12:10სთ-ზე მოხდა გემის MV SUN S წყალქვეშა კორპუსის დათვალიერება. 

მოკვლევის შედეგად დადასტურდა გემის საჭის ფრთის დაკარგვა, გემის პროპელერის 

დაზიანება და მე-5 საბალასტო ტანკისა და გემის ბულბას მცირედი დაზიანებები.  

საზღვაო ინციდენტის შესახებ ნავსადგურის სახელმწიფო ზედამხედველობისა და 

კონტროლის სამსახურის მორიგე ოფიცერმა შეტყობინება გაუგზავნა საზღვაო 

ტრანსპორტის სააგენტოს, საზღვაო სამაშველო საკორდინაციო ცენტრსა და სატრანსპორტო 

უსაფრთხოების მოკვლევის ბიუროს.  

 

 

მოკვლევა  დაიწყო                                                                                              20.12.2024 

მოკვლევა  დამთავრდა                                                                                      20.01.2025 

 

 

 

 

 

 

 

 

 

 

 

 

 

 

 

 

 

 



1.2. სხეულის დაზიანება 

    
ინციდენტის დროს გემის MV SUN S და სამაშველო ბუქსირის TS ATLANTIC POWER 

ეკიპაჟის წევრებს სხეულის დაზიანება არ მიუღიათ. 

 

1.3.  გემის დაზიანება 

 
გემის წყალქვეშა კორპუსის დათვალიერების შედეგად დადასტურდა გემის საჭის 

ფრთის სრული დაკარგვა. დაბალანსებული ბარძაყის ცალი საყრდენი  დამაკმაყოფილებელ 

მდგომარეობაში აღმოჩნდა, თუმცა რეკომენდირებულია მშრალ დოკში დეტალური 

შემოწმება. საჭის მარყუჟისა და პირის ჰორიზონტალური შეერთების ფარნა აღმოჩნდა 

ადგილზე, თუმცა ჭანჭიკები - არა. 

 

 
 

წყალქვეშა მოკვლევის შედეგად დაფიქსირდა, რომ გემის ოთხპირიანი ფიქსირებული 

სიმაღლის პროპელერი მძიმედ არის დაზიანებული. ყველა ფრთამ განიცადა 

მნიშვნელოვანი დეფორმაცია, მრავალჯერადი ბზარები და მრავალი ნაკაწრი წინა კიდეების 

გასწვრივ, რაც მიუთითებს გარე ობიექტთან კონტაქტზე. ამან გამოიწვია პროპელერის 

ორიგინალი გეომეტრიის სრული დაკარგვა. პროპელერის ბოსი და მისი შეერთება კუდის 

ლილვთან ვიზუალურად შეფასდა და აღმოჩნდა, რომ არ იყო მნიშვნელოვანი დაზიანება და   

საჭიროებს მშრალ დოკში შემოწმებას. 

 



#5 ორმაგი საბალასტე ქვედა ტანკი შემოწმდა ორჯერ რაც შეიძლება საფუძვლიანად, 

ამინდისა და შეზღუდული ხილვადობის გათვალისწინებით. მნიშვნელოვანი შეღწევა ან 

დიდი დაზიანება არ დაფიქსირებულა, თუმცა აღინიშნა მრავალი ჩაღრმავება და ახალი 

ნაკაწრები, რომლებიც ვრცელდებოდა შიშველ ლითონზე. რეკომენდირებულია მშრალ 

დოკში ახლო ხედვით შემოწმება შედუღების ნაკერების  მიკრობზარების შესამოწმებლად. 

 

 
 

გემის ბულბაზე დაფიქსირდა მცირე დაზიანებები, მათ შორის, საღებავის დაკარგვა, 

ნაკაწრები და ცვეთა, რაც გამოწვეულია ზღვის ფსკერთან კონტაქტით. 

 

 
 

1.4. სხვა დაზიანებები 

 
 წყალქვეშა მოკვლევამ დააფიქსირა გემის მცირედი ნაკაწრები გემის წინა დოკირების 

დროს გემის კორპუსზე შესრულებილი შეკეთების არიალში. 

 



1.5 ინციდენტში ჩართული გემების და ბუქსირების   ტექნიკური მონაცემები 
 

MV  SUN S  ტექნიკური  მონაცემები.  

IMO  # 9473975 

სახმობი  ნიშანი  3FB26  

MMSI  370399000 

დროშა  PANAMA 

სიგრძე L =101,8 მ 

სიგანე  B =15.8 მ 

წყალშიდი d = 5,63მ 

დედვეიტი 5424,55მტ  

აშენების  წელი  2006 

გროსს  ტონაჟი  3798 

ნეტტო  ტონაჟი 2156 

ძრავის  მახასიათებლები-8328ZCd-6, 2799/390Rpm 

სიმძლავრე - 2060.00 KWT 

მიწერის  პორტი  პანამა 

 

ბუქსირი TS  ATLANTIC  POWER ტექნიკური მონაცემები. 

 

IMO  # 9369552 

სახმობი  ნიშანი  3EXY  

MMSI  372607000 

დროშა  PANAMA 

სიგრძე L =63,4 მ 

სიგანე  B =15.8 მ 

წყალშიდი d = 4,8მ 

დედვეიტი 1364,7,55მტ  

აშენების  წელი  2007 

გროსს  ტონაჟი  1943 

ნეტტო  ტონაჟი 650 

ძრავის  მახასიათებლები-3x2400kw 

 სიმძლავრე -@BHP3250 KWT 

 მიწერის  პორტი  პანამა. 

 

 

 

 

 

 

 



1.6. მეტეოროლოგიური ინფორმაცია 

 

 

ფოთის ნავსადგურში ამინდის ფაქტობრივი მდგომარეობა მომხდარ ინციდენტთან 

კავშირში  არის. 

 

 



1.7  ხანძარი 

მშრალმზიდ გემ MV  SUN S-ზე  მომხდარი ინციდენტის დროს, ხანძარს ადგილი არ 

ქონია. 

 

1.8. გარემოს დაბინძურება 

 მშრალმზიდ გემ MV  SUN S-ზე მომხდარი ინციდენტის დროს, გარემოს დაბინძურებას 

ადგილი არ ქონია. 

 

   1.9 გადარჩენის ფაქტორები 

მშრალმზიდ გემ MV  SUN S-ზე  მომხდარი ინციდენტის დროს, ინციდენტში ჩართული 

გემებისა და ბუქსირების ეკიპაჟის წევრები, ასევე ფოთის ტერმინალის მომსახურე 

პერსონალი არ დაშავებულა. 

 

2. ანალიზი 

ფოთის საზღვაო ნავსადგურში 18.12.2024 წელს მომხდარი საზღვაო ინციდენტის 

ანალიზი შესრულებულია: 

საქართველოს საზღვაო კოდექსის; „საზღვაო და შიდა სახმელეთო წყლების 

ტრანსპორტის სფეროებში მომხდარი სატრანსპორტო შემთხვევებისა და ინციდენტების 

სამსახურებრივი მოკვლევის წესის“; “ტექნიკური რეგლამენტი “ნავსადგურის წესები“-ს; 

“ფოთის ნავსადგურის სახელმწიფო ზედამხედველობის და კონტროლის სამსახურის 

ოპერატორის მოხსენებითი ბარათის - შეტყობინება ინციდენტზე; მშრალმზიდი  გემის MV 

SUN S-ს საბორტო ჟურნალის ჩანაწერების; სამაშველო ბუქსირის TS ATLANTIC POWER-ის 

საბორტო ჟურნალის ჩანაწერების; საზღვაო ტრანსპორტის სააგენტოდან ინციდენტზე 

მიღებული შეტყობინების; ფოთის პორტის ზედამხედველობის და კონტროლის სამსახურის 

უფროსის - პორტის კაპიტნის მოხსენებითი ბარათის; „გემების მოძრაობის 

მარეგულირებელი სამსახურის VTS და ავტომატური საიდენტიფიკაციო სისტემა AIS-ს 

ჩანაწერების; სსიპ საქართველოს სახელმწიფო ჰიდროგრაფიული სამსახურის მიერ 

გამოცემული ამინდის პროგნოზისა და ფაქტობრივი ამინდის ამონაწერების; ფოთის 

ნავსადგურის სახელმწიფო ზედამხედველობის და კონტროლის სამსახურის მენეჯერებისა 

და ტექნიკური პერსონალისგან მიღებული განმარტებების, ასევე საზღვაო ტრანსპორტის 

სფეროში დანერგილი საერთაშორისო საუკეთესო პრაქტიკის შესწავლის საფუძველზე. 

ინციდენტის მოკვლევისათვის წარმოდგენილი სამუშაო მასალის შესწავლა-ანალიზმა 

გვიჩვენა, რომ 2024 წლის 18 დეკემბერს ფოთის ნავსადგურის სახელმწიფო 

ზედამხედველობისა და კონტროლის სამსახურის PSC რეკომენდაციით (ამინდის ცუდი 

პირობები, ქარი15-20მ/წმ, ტალღა 6-7 ბალი), პანამის დროშის ქვეშ მცურავმა გემმა MV  SUN 

S 08:35სთ-ზე ამოიღო ღუზა #300 საღუზე რაიონში, ღია ზღვაში გასვლის მიზნით, რათა 

ეცურა გემის დრეიფით ძლიერი ტალღებისა და ძლიერი ქარის პირობებში. აღნიშნულს 

ზღვაოსნები იყენებენ უსაფრთხო ნაოსნობის საუკეთესო პრაქტიკის  საფუძველზე. 



                        

10:00სთ-ზე, მშრალმზიდ MV SUN S-ის კაპიტნის ინფორმაციით, გემი ვერ მანევრირებდა  

ძლიერი ქარისა და ღელვის ზემოქმედების გამო, ვერ მოძრაობდა ღია ზღვის 

მიმართულებით და დრეიფით მიდიოდა ნაპირისკენ. 10:57სთ-ზე გემმა დრეიფის შეჩერების 

მიზნით ჩაუშვა მარჯვენა ღუზა 7 შეკელი გეოგრაფიულ კოორდინატებში LAT.42°10,7'N, 

LONG.041°37,4'E, ნაპირიდან 500 მეტრის დისტანციაზე. მოგვიანებით, 11:57სთ-ზე, ჩაუშვა 

მეორე, მარცხენა, ღუზა 3 შეკელი. ამავდროულად, გემის კაპიტანმა მოითხოვა ბუქსირის 

დახმარება გემის უსაფრთხოდ ღრმა წყლებში გამოყვანისათვის. პასუხად, PSC განუმარტა, 

რომ, მიმდინარე ამინდის პირობებში, ბუქსირით დახმარება  შეუძლებელი იყო.  

                        

13:45სთ-ზე, გემის კაპიტნის ინფორმაციით, ძრავითა და ღუზებით მანევრირების 

მცდელობებს შედეგი არ მოჰყოლია, გემი იმყოფებოდა დრეიფში და მოძრაობდა 

ნაპირისკენ. კაპიტანმა, გემთმფლობელის თხოვნით, კიდევ ერთხელ მოითხოვა ბუქსირის 

დახმარება, რაც ამინდის რთულ  პირობებში (ქარი 20მ/წმ, ღელვა 5 ბალი) არ იყო 

შესაძლებელი. 14:25სთ-ზე MV SUN S-ის კაპიტანმა ფოთის პორტის VTS-ს შეატყობინა, რომ 

გემი დაჯდა მეჩეჩზე კიჩოთი. მოგვიანებით, 17:15სთ-ზე, გემის კაპიტნის მიერ 

გადმოცემული ინფორმაციით, გემი არ იჯდა მეჩეჩზე და იყო მცურავ მდგომარეობაში, 

სვლაში. 

 



18:34სთ-ზე, კაპიტნის გადაწყვეტილებით, MV SUN S-მა დაიწყო ღუზების ამოღება, 

ამასთანავე, VTS-ის დასმულ კითხვაზე დაადასტურა ძრავის, საჭისა და პროპელერის მუშა 

მდგომარეობა. 18:45სთ-ზე გემმა დაამთავრა ორივე ღუზის ამოღება და გააგრძელა ძრავის 

საშუალებით მანევრირება ღია ზღვაში გასვლის მიზნით. გემის ყველა მცდელობას, საჭის 

მაქსიმალური კუთხით გადადების ეფექტით მოეხვია, შედეგი არ მოჰყოლია. 19:16სთ-ზე 

ფოთის პორტის კაპიტნის კითხვაზე, თუ რატომ მოძრაობდა გემი ნაპირისკენ, MV SUN S-ის 

კაპიტანმა განმარტა, რომ გემი ვერ უხვევდა ღია ზღვის მიმართულებით, მისი ძრავა ვერ 

უმკლავდებოდა ძლიერ ქარსა და ტალღებს.  

 

19:20სთ-ზე MV SUN S-მა ჩაუშვა მარჯვენა ღუზა 6 შეკელი გემის ნაპირისკენ მოძრაობის 

შეჩერების მიზნით. 

22:32სთ-ზე VTS-ის დასმულ კითხვაზე, ზის თუ არა გემი მეჩეჩზე, კაპიტანმა უპასუხა, 

რომ - არა, იგი არის მცურავ მდგომარეობაში, ხოლო ეხოლოტით გაზომილი კილის ქვეშ 

მარაგი, 3,5 მეტრის ტოლია.  

23:23სთ-ზე საზღვაო სააგენტოს უსაფრთხოების განყოფილების კითხვაზე, გაკეთდა თუ 

არა გემის ირგვლივ სიღრმეების აზომვითი პლანშეტი,  MV SUN S-ის კაპიტანმა უპასუხა, 

რომ გემის კიჩოზე, ტალღების გათვალისწინებით, 3.5 მეტრი დაფიქსირდა, ხოლო ცხვირზე 

სიღრმის გაზომვა ძლიერი ტალღების გამო ვერ მოხერხდა. კაპიტნის თქმით, გემის ძრავა 

მუშაობს, მაგრამ ვერ უმკლავდება ძლიერ ქარსა და ტალღებს. 

შენიშვნა 1. გემის მანევრირების არქონა მიუთითებს, რომ გემმა, გრუნტთან შეხების 

შედეგად, დაკარგა საჭის ფრთა და დაუზიანდა პროპელერი, რაც მოგვიანებით 

დადასტურდა გემის კორპუსის წყალქვეშა შემოწმების დროს. გემის ცურვისას დაბალ 

წყლებში წყლის ფართობი კილსა და ზღვის ფსკერის ზედაპირს შორის მცირდება, რაც 

ზრდის ამავე ფართობზე არსებული წყლის სიჩქარეს. რადგან სიჩქარე დიდია, ბერნულის 

განტოლების თანახმად, ჰიდროდინამიკული წნევა გვექნება დაბალი. ამ დროს 

წარმოიქმნება ვერტიკალური ძალა, რომელიც  იზიდავს გემის კორპუსის წინა და უკანა 

ნაწილს  გრუნტისკენ. 



 
შენიშვნა 2. გემის ეხოლოტის გაუმართაობაზე მიუთითებს გემის მიერ მოცემულ რაიონში 

ეხოლოტით ნაჩვენები არასწორი სიღრმეების მაჩვენებლები, რუკაზე მოცემული სიღრმისა 

და გემის წყალშიდის გათვალისწინებით. 

     

19.12.2024, 08:30სთ-ზე ფოთის ნავსადგურის სახელმწიფო ზედამხედველობისა და 

კონტროლის სამსახურის  მორიგე ოფიცერმა მიიღო  შეტყობინება MV SUN S-ის 

კაპიტნისგან იმის შესახებ, რომ გემის კიჩო მარჯვენა ნაწილით დაჯდა მეჩეჩზე 

გეოგრაფიულ კოორდინატებში LAT.=42°10,6'N, LONG.= 041°38,6'E,  ფოთის პორტის 

ჩრდილოეთით.  ძლიერი ტალღების ვერტიკალური ამპლიტუდის შედეგად, გრუნტთან 

ხშირი შეხების გამო გემმა დაკარგა საჭის ფრთა (RUDDER), ხოლო მისი კორპუსის 

წყალგაუმტარობა არ იყო დარღვეული.                                                                                                                      

MV SUN S-ის გემთმფლობელი კომპანიის ტექნიკურმა მენეჯერმა და გემის კაპიტანმა 

მოითხოვეს  ბუქსირის დახმარება მეჩეჩიდან მოხსნის მიზნით, მაგრამ ამინდის რთული  

პირობების გამო (ქარი 18მ/წმ, ღელვა 5 ბალი), ბუქსირის მისვლა გემთან არ იყო  

შესაძლებელი. ნავსადგურების წესების თანახმად, თავი XVIII  -  ფოთის ნავსადგური, 

მუხლი 100,  პუნქტი 3-ით, „აკრძალულია ფოთის ნავსადგურში ბუქსირით ოპერაციების 

წარმოება, თუ ქარის სიჩქარე აღემატება 17 (ჩვიდმეტი) მ/წმ (ბოფორტის შკალით 7 ბალი). 

გემის საჭის, ღუზის და მთავარი ძრავის გაუმართაობის შემთხვევაში ბუქსირით 

ოპერაციების წარმოება ნებადართულია, თუ ქარის სიჩქარე 10 (ათი) მ/წმ-ს(ბოფორტის 

შკალით 5 ბალი) არ აღემატება“. 



 
მიუხედავად ამინდის რთული პირობებისა, 20.12.2024, 10:00სთ-ზე პორტის კაპიტანმა 

სადაზღვევო კომპანიისა და სამაშველო კომპანიის წარმომადგელებთან ერთად, შეძლეს 

კატარღით მეჩეჩზე მყოფ MV SUN S-თან მისვლა. მოხდა მეჩეჩზე მჯდომი გემის გარე 

ზედაპირული დათვალიერება. კაპიტანთან მუდმივად წარმოებდა კომუნიკაცია 

რადიოკავშირით.  

21.12.2024 ამინდის ცუდი პირობების გამო ვერ მოხერხდა პორტის სამაშველო 

საშუალებებით გემის მეჩეჩიდან მოხსნის ოპერაციების (SALVAGE OPERATION) ჩატარება. 

მშრალმზიდ გემ MV SUN S-ის გემთმფლობელ კომპანიასა და  ფოთის ნავსადგურის 

სახელმწიფო ზედამხედველობისა და კონტროლის სამსახურის PSC ხელმძღვანელობას 

შორის მოხდა შეთანხმება, სამაშველო ოპერაციების ერთობლივად ჩატარების თაობაზე. 

სამაშველო ოპერაციების ჩატარების მიზნით გემთფლობელმა კომპანიამ გამოიძახა მძლავრი 

სამაშველო ბუქსირი TS ATLANTIC POWER-ი. 

22.12.2024, 14:00სთ-ზე ფოთის პორტში შემოვიდა სამაშველო ბუქსირი TS ATLANTIC 

POWER-ი და დადგა ღუზაზე ფოთის #200 საღუზე რაიონში. ბუქსირის კაპიტანმა ფოთის 

ნავსადგურის კაპიტანს გააცნო MV SUN S-ის მეჩეჩიდან მოხსნის სამაშველო ოპერაციების 

გეგმა. 

მეჩეჩიდან მოხსნის ოპერაციების სირთულეს წარმოადგენდა ის ფაქტობრივი 

ინფორმაცია, რომ გემი მთელი კორპუსით იჯდა გრუნტზე (გრუნტი სილა). 

 



 

სამაშველო ოპერაციის  გეგმის მიხედვით, პირველ რიგში, უნდა მომხდარიყო MV SUN S-

ის მომზადება, დებალასტინგი, სათავსოების დაცლა გემის მაქსიმალური სიმსუბუქის 

მიღწევის მიზნით. არსებული სიტუაციიდან გამომდინარე, სამაშველო ბუქსირ TS 

ATLANTIC POWER-ს ორი საბუქსირო ბაგირი უნდა დაემაგრებინა  გემის ცხვირის 

გვერდითი კლიუზებიდან ან გემის კიჩოს გვერდითი კლუზებიდან. ბაგირების 

საშუალებით გემის ჰორიზონტალური რყევის ეფექტის მეშვეობით და მძლავრი 

ბუქსირებით იგი უნდა მოხსნილიყო მეჩეჩიდან.  

 

სამაშველო  გეგმის მიხედვით, MV SUN S-ის მეჩეჩიდან მოხსნის შემდგომ სამაშველო 

ბუქსირ TS ATLANTIC POWER-ს ის უნდა გადაეყვანა #300 საღუზე სადგომზე გემის 

დაზიანებების მოკვლევის მიზნით, სურათზე #1 წერტილიდან #2 წერტილში. 

 

23.12.2024, 11:35სთ-ზე თბომავალმა MV SUN S-მა, სამაშველო ოპერაციების გეგმის 

მიხედვით, დაიწყო გემის დებალასტინგი და სათავსოების დაცლა. 13:20სთ-ზე TS 



ATLANTIC POWER საბუქსირო ბაგირები დაამაგრა და დაიწყო ბუქსირება. 13:30სთ-ზე 

საბუქსირო ბაგირების დაზიანების გამო  სამაშველო ოპერაციები შეჩერდა. 

24.12.2024, 09:35სთ.  TS ATLANTIC POWER-მა დაამაგრა საბუქსირო ბაგირები. 17:50სთ-ზე 

დაიწყო ბუქსირება მეჩეჩიდან მოხსნის მიზნით. 18:40სთ-ზე ოპერაცია  შეჩერდა ცუდი 

ამინდის გამო. 

25.12.2024, 10:40სთ-ზე განახლდა სამაშველო ოპერაცია, თუმცა ამინდის გაუარესების 

გამო ვერ მოხერხდა  საბუქსირო ბაგირების MV SUN S-ზე დამაგრება და სამაშველო 

ოპერაცია შეჩერდა 18:00სთ-ზე.  

26.12.2024, 09:20სთ-ზე კვლავ განახლდა სამაშველო ოპერაცია. გემის კორპუსის გრუნტზე 

რთული ჯდომის გამო ბუქსირება წარუმატებული იყო. 18:00სთ-ზე სამაშველო ოპერაცია 

შეჩერდა TS ATLANTIC POWER-ის საწვავის ნაკლებობის გამო. 

27.12.2024 დღის განმავლობაში TS ATLANTIC POWER-მა საწვავის მიღების მოლოდინის 

გამო  შეაჩერა  სამაშველო ოპერაცია. 

28.12.2024, 14:35სთ-ზე ცუდი ამინდის გამო TS ATLANTIC POWER-მა ღუზა ჩააგდო #200 

საღუზე რაიონში  საწვავის მიღების მიზნით. 

29.12.2024, 14:00სთ-ზე TS ATLANTIC POWER-მა დაამთავრა ბუნკერის მიღება და 

18:10სთ-ზე დადგა ღუზაზე კოორდინატებში LAT.42°09,0'N, LONG. 041°38,4'E კიჩოთი MV 

SUN S-ის კიჩოსკენ, ჩააბა რა მეჩეჩზე მჯდომი გემის ორი გვერდითი კლიუზიდან საბუქსირე 

ბაგირები. ბაგირების საშუალებით გემის ჰორიზონტალური რყევის მიღწევის შედეგად 

23:10სთ-ზე   მოხერხდა  MV SUN S-ის მეჩეჩიდან მოხსნა (REFLOOT). 23:12სთ-ზე TS 

ATLANTIC POWER-მა მშრალმზიდი გემი MV SUN S ბუქსირების საშუალებით გადაიყვანა  

#300 საღუზე რაიონში.   

23:35სთ-ზე MV SUN S დადგა ღუზაზე გემის დაზიანებების მოკვლევის მიზნით. 

ნავსადგურის სახელმწიფო ზედამხედველობისა და კონტროლის სამსახურის 

ხელმძღვანელი მუდმივ მონიტორინგს აწარმოებდა სამაშველო ოპერაციებზე, მთელი 

პერიოდის განმავლობაში. 

31.12.2024  12:10სთ-ზე დაათვალიერეს გემის MV SUN S წყალქვეშა კორპუსი. მოკვლევის 

შედეგად დადასტურდა გემის საჭის ფრთის დაკარგვა, გემის პროპელერის დაზიანება და 

მე-5 საბალასტო ტანკისა და გემის ბულბას მცირედი დაზიანებები. 

03.01.2025 წლის 14:05სთ-ზე, ფოთის ნავსადგურის სახელმწიფო ზედამხედველობისა და 

კონტროლის სამსახურის მიერ გაცემული ერთჯერადი გადასვლის უფლების თანახმად, 

სამაშველო ბუქსირმა TS ATLANTIC POWER ბუქსირების საშუალებით გაიყვანა MV SUN S 

ფოთის #300 საღუზე სადგომიდან ტრაპიზონის (თურქეთი) პორტის მიმართულებით.  

შენიშვნა 3. ვერ მოხერხდა გემის კაპიტნის ახსნა-განმარტების (Statement of Fact)-ის 

მიღება მოკვლევისთვის, მისი მხრიდან არაერთი მოთხოვნა იქნა იგნორირებული.  

შენიშვნა 4. გემის მეჩეჩზე დაჯდომის ფიქსირებული დრო აცდენილია მეჩეჩზე 

დაჯდომის ფაქტობრივ დროსთან. მოპოვებული ინფორმაციების მიხედვით:  

 შავი ზღვის მემორანდუმის PSC ინსპექტირების ანგარიშის მიხედვით, გემის მეჩეჩზე 

დაჯდომის დროდ ფიქსირდება 19.12.2024 წლის 08:30 საათი; 



 ნავსადგურის სახელმწიფო ზედამხედველობისა და კონტროლის სამსახურის  

მორიგე ოფიცრის სამორიგეო ჟურნალში ჩანაწერის მიხედვით, გემის მეჩეჩზე 

დაჯდომის დროდ ფიქსირდება 18.12.2024 წლის 14:24 საათი;  

 გემის საბორტო ჟურნალში გემის მეჩეჩზე დაჯდომის დროდ ფიქსირდება 18.12.2024 

წლის 21:00 საათი;  

 VTS ჩანაწერებით გემის მეჩეჩზე დაჯდომის ოფიციალურ დროდ ფიქსირდება 

19.12.2024 წლის 08:30 საათი, ხოლო 18.12.2024 წლის 14:24 საათზე ფიქსირებულია 

გრუნტთან შეხება, რომლის შემდგომ გემი ადასტურებს გემის ცურვად 

მდგომარეობაში ყოფნას. 

კაპიტნის მიერ წარმოდგენილი საბორტო ჟურნალი შევსებულია ხარვეზებით, გემის 

სხვადასხვა მოქმედების დროები არ არის ფიქსირებული, ან თანხვედრაში არ არის 

ფაქტობრივ დროსთან. ანგარიშში ძირითადად გამოყენებულ იქნა VTS-ის ჩანაწერებში 

არსებული ფაქტობრივი ინფორმაცია.   

3.  დასკვნა 

მომხდარი ინციდენტის მოკვლევამ გამოავლინა: 

 ფოთის ნავსადგურში ამინდის ფაქტობრივი მდგომარეობა მომხდარ ინციდენტთან 

პირდაპირ კავშირშია; 

 ინციდენტის დადგომა გამოიწვია: 

- მშრალმზიდ MV SUN S-ს კაპიტნის მხრიდან, ფოთის ნავსადგურიდან გემის 

გაყვანის პროცედურის არასათანადოდ დაგეგმვა-განხორციელებამ და 

მოსალოდნელი რისკების არასწორად შეფასებამ; 

- გემის მეჩეჩზე დაჯდომის თავიდან აცილების პირველადი მოქმედებების 

არაეფექტურმა გამოყენებამ, ღუზების დამჭერი ძალის არასწორმა გაანგარიშებამ 

და არაეფექტურმა მანევრირებამ. 

მომხდარი საზღვაო ინციდენტი, „საზღვაო და შიდა სახმელეთო წყლების ტრანსპორტის 

სფეროებში მომხდარი სატრანსპორტო შემთხვევებისა და ინციდენტების სამსახურებრივი 

მოკვლევის წესის“ დანართი 1-ის საზღვაო ინციდენტების/შემთხვევების კატეგორიათა 

ცხრილის შესაბამისად, კლასიფიცირდება, როგორც საზღვაო ინციდენტი - გემის მეჩეჩზე 

დაჯდომა. 

 

კატეგორია კატეგორიის ინგლისური 

შესატყვისი 

კატეგორიის აღწერა 

გემის მეჩეჩზე დაჯდომა Wreeked/Standard (WS) გემის მეჩეჩზე დაჯდომა, 

წყალქვეშა წინააღმეგობას თან 

ან ფსკერთან შეხება. 

 

 

 

 




